
MINUTI

Il-Minuti tal-Laqgħa Nru 22 li saret fid-9 ta’ Lulju 2019 ġew ikkonfermati.


ABBOZZ TA’ LIĠI LI JEMENDA L-ATT DWAR L-AWTORITÀ GĦAS-SAĦĦA U S-SIGURTÀ FUQ IL-POST TAX-XOGĦOL

OCCUPATIONAL HEALTH AND SAFETY AUTHORITY (AMENDMENT) BILL

Skont riżoluzzjoni fis-Seduta Nru 241 tat-Tlieta, 25 ta’ Ġunju 2019, il-Kumitat iltaqa’ biex jikkonsidra dan l-Abbozz ta’ Liġi.


Klawsola 2 – Emenda tal-artikolu 2 tal-Att prinċipali.
Clause 2 – Amendment of article 2 of the principal Act.

IĊ-CHAIRPERSON (Onor. Glenn Bedingfield): Rimarki? Il-Ministru Edward Zammit Lewis.

ONOR. EDWARD ZAMMIT LEWIS (Ministru għall-Affarijiet Ewropej u l-Ugwaljanza): Sur President, permezz ta’ klawsola 2 qed indaħħlu d-definizzjoni “korp dixxiplinat” fl-Att dwar l-Awtorità għas-Saħħa u s-Sigurtà fuq il-Post tax-Xogħol. Ovvjament hawnhekk mhux qed nerġgħu niddefinixxu u ngħidu x’inhu “korp dixxiplinat” imma qed nirreferu għad-definizzjoni kif mogħtija fl-artikolu 47 tal-Kostituzzjoni u qed inżidu ngħidu li għall-fini u l-effetti tal-Att dwar is-Saħħa u s-Sigurtà fuq il-Post tax-Xogħol, id-definizzjoni “korp dixxiplinat” għandha tinkludi wkoll id-Dipartiment tal-Protezzjoni Ċivili skont l-Att dwar il-Protezzjoni Ċivili.

IĊ-CHAIRPERSON: Grazzi. Aktar rimarki? (Onor. Membri: No) Il-mistoqsija hija klawsola 2. Dawk favur? (Onor. Membri: Aye) Dawk kontra? Agreed.

Klawsola 2 għaddiet nem. con. u ġiet ordnata ssir parti mill-Abbozz ta’ Liġi.


Klawsola 3 – Sostituzzjoni tal-artikolu 3 tal-Att prinċipali.
Clause 3 – Substitution of article 3 of the principal Act.

IĊ-CHAIRPERSON: Rimarki? Il-Ministru.

ONOR. EDWARD ZAMMIT LEWIS: Sur President, klawsola 3 qed tipprovdi għal aktar protezzjoni tan-nies li jservu f’korpi dixxiplinati. Din hija klawsola pożittiva għax permezz tagħha l-membri tal-korpi dixxiplinati wkoll se jkunu koperti bid-dispożizzjonijiet tal-Kap. 424, jiġifieri l-Att dwar l-Awtorità għas-Saħħa u s-Sigurtà fuq il-Post tax-Xogħol. Ovvjament hemm eċċezzjoni waħda, li hija fil-każ ta’ operazzjonijiet militari. Jiġifieri fil-każ ta’ azzjoni li tittieħed mill-militar qabel tali operazzjoni militari, il-Kap. 424 ma jkunx japplika. Eżempju klassiku huwa meta l-korp ikun qed jopera f’ambitu ta’ gwerra. Hemmhekk il-persuna li tkun taħt dixxiplina militari tkun qed tinża minn din il-protezzjoni li jagħtiha l-Kap. 424 biex ovvjament tkun tista’ tiddefendi kemm lil pajjiżha kif ukoll lilha nnifisha.

Mill-aspett politiku ngħid ukoll li din l-emenda se tkun ta’ sfida għall-istess korpi dixxiplinati li għalkemm qegħdin jagħmlu xogħol tajjeb, now they have to up their game biex ikunu konformi mal-Att dwar l-Awtorità għas-Saħħa u s-Sigurtà fuq il-Post tax-Xogħol. Fl-aħħar mill-aħħar dan l-Att qed jipprovdi għall-protezzjoni tal-ħaddiema, tagħna u ta’ min iservi f’dawn il-korpi dixxiplinati.

IĊ-CHAIRPERSON: Grazzi. Aktar rimarki? L-Onor. Claudette Buttigieg.

ONOR. CLAUDETTE BUTTIGIEG: Ministru, kont se ngħaddi proprju dak il-kumment imma lħaqt antiċipajtni inti. Naħseb li nagħmlu tajjeb li minn hawnhekk nibagħtu l-messaġġ li issa l-korpi li qegħdin nitkellmu dwarhom – u hawnhekk se nuża kliemek stess – they have to up their game. Irrid ukoll nirrepeti xi ħaġa li għedt fl-istadju tat-Tieni Qari. Fl-Abbozz ta’ Liġi oriġinali kien hemm il-protezzjoni tal-Forzi Armati, imbagħad, fuq parir tal-Avukat Ġenerali ta’ dak iż-żmien, kienet tneħħiet. Huwa tajjeb li se tidħol. Bħalma dejjem ngħidu, il-liġijiet mhumiex qegħdin hemm biex ma jiċċaqilqux; il-liġijiet huma xi ħaġa ħajja u allura ladarba qiegħda tinħass din il-ħtieġa, naħseb li din l-emenda hija pożittiva ħafna. Bħalma għedt tajjeb ħafna inti, Ministru, il-korpi dixxiplinati kollha li qegħdin nirreferu għalihom issa jridu jirrealizzaw li jista’ jkun li jridu jagħmlu ċerti kambjamenti għaliex inkella se jkunu prattikament qegħdin jiksru l-liġi. Allura nagħmlu tajjeb li minn hawnhekk nagħmlulhom dan l-appell.

IĊ-CHAIRPERSON: Grazzi. Aktar rimarki? (Onor. Membri: No) Il-mistoqsija hija klawsola 3. Dawk favur? (Onor. Membri: Aye) Dawk kontra? Agreed.

Klawsola 3 għaddiet nem. con. u ġiet ordnata ssir parti mill-Abbozz ta’ Liġi.


Klawsola 1 u t-Titolu għaddew nem. con. u ġew ordnati jsiru parti mill-Abbozz ta’ Liġi.


IĊ-CHAIRPERSON: Il-Ministru.

ONOR. EDWARD ZAMMIT LEWIS: Sur President, nipproponi li l-Kumitat jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.

IĊ-CHAIRPERSON: Hawn qbil? (Onor. Membri: Iva) 

Il-Kumitat qabel ukoll li l-President tal-Kumitat għandu jirrapporta lill-Kamra li l-Abbozz ta’ Liġi msejjaħ “Att biex jemenda l-Att dwar l-Awtorità għas-Saħħa u s-Sigurtà fuq il-Post tax-Xogħol, Kap. 424” għadda mill-Kumitat mingħajr emendi.

